
Rusiyanın Kiyevə hücumunda azı 3 nəfər
həlak olub
Sentyabr 30, 2026

Rusiyanın Kiyevə hücumunun fəsadları

Rusiyanın Kiyevə və ətraf regiona raket və dron hücumundan biri uşaq olmaqla, azı üç
nəfər həlak olub.

Kiyev vilayətinin rəhbəri Timur Tkaçenko sentyabrın 30-da Telegram-da bildirib ki,

növbəti raket və dron zərbəsindən sonra dağıntılar altından bir uşağın meyiti tapılıb.

Regionun müxtəlif yerlərində fərdi evlərə, anbarlara, avtomobillərə və infrastruktur
obyektlərinə ziyan dəyib, yanğınlar baş verib.

https://smarturl.click/WGOmd4
https://www.azadliq.org/d%C3%BCnya_x%C9%99b%C9%99rl%C9%99ri


"Kiyev vilayətinə hücum davam edir. Hava hücumu siqnallarına diqqət edin,

sığınacaqlarda qalın", – Tkaçenko Telegram-da xəbərdarlıq edib.

Kiyev rəsmiləri Rusiyanın paytaxta gecə hücumunda iki nəfərin həlak olduğunu, dörd

nəfərin yaralandığını bildiriblər.

Ukrayna Hərbi Hava Qüvvələrinin məlumatına görə, Rusiya gecə ərzində ölkəyə bir neçə
ballistik raket və 188 dronla hücum edib. Əsas hədəf Kiyev vilayəti olub.

Rusiya son günlər Ukrayna paytaxtına hücumlarını intensivləşdirib, gündüz saatlarında

da raket və dron zərbələri endirir.

Rusiyanın Müdafiə Nazirliyi sentyabrın 30-da "uzaqmənzilli yüksək dəqiqlikli silahlar
və hücum dronları ilə kütləvi zərbə" endirdiyini təsdiqləyib. Nazirlik Kiyev və ətraf
bölgədə rabitə mərkəzinin, həmçinin hərbi istehsalı təmin edən enerji obyektlərinin
vurulduğunu bildirib.

Moskva Ukraynaya hücumlarda reaktiv mühərrikli dronlardan getdikcə daha çox
istifadə edir. Kiyev və Ukraynanın digər şəhərləri gecə-gündüz dron hücumlarına məruz
qalır.

Kiyev Şəhər Hərbi Administrasiyasının məlumatına görə, son bir həftədə Rusiyanın
paytaxta hücumları 12 nəfərin ölümünə, təxminən 200 nəfərin yaralanmasına səbəb
olub.

